
 

 

PROJEK MENAIKTARAF JAMBATAN MERENTASI SUNGAI MARANG BAKAL 

TINGKATKAN KESELESAAN DAN KESELAMATAN PENGGUNA 

 

MARANG, TERENGGANU – Satu lagi projek untuk menaiktaraf jalan dan jambatan 

bernilai  RM338.5 juta di Negeri Terengganu dilaksanakan untuk mengurangkan 

kesesakan serta meningkatkan keselesaan pengguna jalan raya khususnya di 

Marang, Terengganu. 

 

Majlis pecah tanah dan serahan surat setuju terima Projek Menaiktaraf Jambatan 

Merentasi Sungai Marang disempurnakan oleh Menteri Kanan Kerja Raya, YB Dato’ 

Sri Haji Fadillah bin Haji Yusof dan Menteri Besar Terengganu, YAB Dato’ Seri Dr. 

Ahmad Samsuri bin Mokhtar.   

 

Dengan penaiktarafan jambatan ini, masalah kesesakan trafik di jalan sedia ada akan 

dapat diatasi dan dijangka akan dapat mengurangkan masa perjalanan sekurang-

kurangnya 10 hingga 20 minit pada waktu puncak berbanding sebelum ini.  

 

Jambatan ini terletak di Laluan Persekutuan 3 yang menghubungkan Kuala 

Terengganu ke Kuantan, Pahang dan merentasi Sungai Marang.  Pada masa 

sekarang, jambatan sedia ada yang dibina pada tahun 1960 ini tidak dapat 

menampung jumlah trafik yang semakin meningkat selain disebabkan oleh struktur 

jambatan yang sempit dan memberi kesan kesesakan di Bandar Marang dengan 

tahap perkhidmatan atau Level of Service (LOS) D.   

 

Skop kerja yang akan dilaksanakan melibatkan kerja-kerja menaiktaraf jalan sedia 

ada sepanjang 1.5 kilometer kepada empat (4) lorong dua (2) hala dengan piawaian 

R5, menaiktaraf dua (2) buah jambatan kepada empat (4) lorong dua (2) hala di 

Sungai Marang dan Sungai Rinting, membina jejambat dari persimpangan Bandar 

Marang merentasi Sungai Marang dan membina sistem perparitan di kiri dan kanan 

jalan. Projek ini akan dilaksanakan dalam tempoh masa 42 bulan dan dijangka akan 

siap dan boleh digunakan sepenuhnya pada Oktober 2025. 

Selain itu, bot-bot nelayan terutamanya dari Zon C (12 hingga 30 batu nautika dari 

persisiran pantai) dan C2 (melebihi 30 batu nautika dari persisiran pantai) juga akan 

dapat menggunakan alternatif untuk pendaratan hasil di lokasi yang menyediakan 

kemudahan spesifikasi vessel tersebut seperti di Jeti Chendering dengan melalui 

laluan air di bawah jambatan ini.  

 

Kedudukan jambatan di Muara Sungai Marang yang menjadi perhentian untuk 

pelancong ke Pulau Kapas, Pulau Redang dan lain-lain akan dapat menjadi 

penyumbang kepada sosioekonomi dan merancakkan lagi aktiviti ekonomi penduduk 

setempat di dalam industri perikanan dan pelancongan. 

 

KEMENTERIAN KERJA RAYA 

25 JANUARI 2022 

